
Wie word dr Summr wardn? 
Ich denke, ihr wößt olle noche, wie dr Rudi Carrell song: „Wann wird's mal wieder 
richtig Sommer?“. Jo, frieher freete mr sich of n Summr, nouchhar jommrtn dann de 
Leute, wenn a kaalt und vrrahnt wor. Mit dan ötzschn Klimawandel ös olles andrsch 
gewurdn. Ötz muß mr Kummr honn, doß es wiedr su hejß word. 2003 wor schun su 
a „Jahrhundertsommer“ und 2018 und 2019 worn ou su hejß und troige, doß ville 
Fichtn vrdorrt worn und dr Borknkafr sich su ausgebrett hotte. Vorges Juhr hottn mr 
noch Glöcke. S tote immr wiedr rahn und s wor ne gor zu hejß. Ock de Leute ei dan 
Ahrtole hotte s mit dar Flutkatastrophe ganz schlömm getroffn. 

Unwatr und Huchwossr gob s frieher ou an Isergeborge. S grißte Huchwossr wor 
vun 29. bis 31. Juli 1897. Ei Neuwiese, dos leit ubicht vu Friedrichswald, wor ane 
Meßstatioun. Dou hotte mr ei 24 Stunden 345 mm Niedrschlag gemassn. Dos wor, 
wie ich gelasn ho, salte sugor europäischer Rekord. De Folge worn iebrole Iebr-
schwemmungn. Bröckn hotte s weggerössn, Stroußn und Wajge worn beschädicht 
und ville Häuser stondn undr Wossr odr worn atzwee. Ou Leute sein öms Labn 
gekumm. Ei Gablunz wor sch erne ne gor su schlömm. Ei Reichnbarg und wattr 
drundr ei Grottau hotte s ganz vill Schodn ogeröcht. Ols Reaktion druf tote mr an 
Eizugsbereiche vu dr Neiße Tolsperrn baun. Fömfe sein r gebaut wurn, ejne drvou 
ös de Gablinzer. Se ös 1906 bis 1910 gebaut wurdn und wor de grißte vu dan 
fömfn. Seitdan gob s nemieh sötte ejsne Huchwossr. Genau 100 Juhre später, 
1997, wor dann dos Oder-Huchwossr. Amende könnt r euch noch dro derönnern. 

Schware Gewöttr und Storm gob s drhejme frieher ou. Ei ann Jeschken-Iser-
Juhrbuche ho ich gelasn, doß om 12. August 1921 a Tornado - nouch dr Schröft 
täte mr jo Windhose sohn - an Morgstarne und an Wiestole vill Schodn gemacht 
hout. Vu Häusern worn de Dächer obgedackt und an Posche hotte dar Wind ville 
Bejmr ömgeschmössn. Ich ho ou ane ahle Korte, obgestempelt an August 1925. 
Dou schreibt enner, wos a Storm an Kotzeloche - dos ös a Urtstejl vu Gablunz - 
ogeröcht hotte. Dos muß ou su a Tornado gewast sein, denn mr sitt of dan Bölde ou 
Häuser mit obgedacktn Dächern. 

De Meteorologen honn jo rausgefundn, doß dos mit dan Siebenschläfertage - an 
Paurischn sohte mr Siebnbriedr - dorchaus wos of sich hout. Ende Juni stellt sich 
ofte ane Witterung ei, die dann n Summr iebr ohält. Wolln mr hoffn, doß mr heuer vu 
ejsnen Watr vrschunt bleibn. Nahm missn mr sch halt, wie s kömmt. Mejnt r ne ou? 

 

Dr. Hans-Joachim Hübner

